
Sääʹmteeʹǧǧ tuâjj da toiʹmmjempirrõs 
Sääʹmteeʹǧǧ tuâjjan lij håiddad säʹmmlai jiijjâs ǩiõl da kulttuur di säʹmmlai sââʹj alggmeeran kuõskki 
aaʹššid. Tän tuâjast Sääʹmteeʹǧǧ vuäzzlain lij kõskksaž sââʹjj pââimõs mieʹrreemvääʹld õõʹnnʼjen 
eeʹttkâʹsttmallaš orgaanân. Sääʹmteeʹǧǧ oskkumoummu liâ miârkteei sââʹjest vaʹstteemvuõđlaž da 
nuuʹbbid ciʹsttjeei toobdâlm raajjmõõžžâst. Pukin toiʹmmjummšin vääʹldet lokku sääʹm-meer 
pueʹrmõõzz di ââʹnet huõl meer naʹddjõõzzâst Sääʹmteeʹǧǧ tuʹmmstõktuâj da aaʹšši håiddmõõžž årra. 
Sääʹmteeʹǧǧ toiʹmmjempirrõsân liâ sääʹmnarod, Sääʹmteeʹǧǧ tåimmorgaan da oskkumoummu, 
tuâjjlažkåʹdd tåimmsõõʹjineez di järraz. 

Sääʹmteeʹǧǧest lij vaʹstteemvuõtt tõʹst, mii šâdd tõn jäʹrjstem såbbrin. Tät kuâskk pukid Sääʹmteeʹǧǧ 
jiijjâs di tõn jäʹrjstem såbbrid, seminaarid da konfereeʹnsid. Eettlaž vuäppõõzzid âlgg ââʹnned še tâʹl, 
ǥu vuässõõđât Sääʹmteeʹǧǧ eeʹttkõʹsttjen nuuʹbbi jäʹrjstem såbbrid leʹbe jeeʹres pooddid Sääʹmteeʹǧǧ 
eeʹttkõʹsttjen. 

 
Sääʹmteeʹǧǧ eettla toiʹmmjummuž ärvv-vuâđđ:  

• vuõiggvuõđmeâldlažvuõtt, õõutverddsažvuõtt, ciistvuõtt da solidaarlažvuõtt 

Tät päiʹǩǩ kuâskk Sääʹmtiiʹǧǧi toiʹmmjummuž äärvaid meer vaʹlljeem alggmeerorgaanân 
kõskkvuõđâst oummuid, jooukid, jeeʹres orgaanid da õhttsažtuâjjkuõiʹmid. 

• vuõiggmiõllsažvuõtt, veârnaivuõtt, snäätnaivuõtt da äävʼvuõtt  

Tät päiʹǩǩ kuâskk oʹdinakai oskkumoummu persoonlaž õõlǥtõõzz toiʹmmjed naaʹlin, kååʹtt 
lââʹzzat naʹddjõõzz da šiõǥǥ slääʹv. Meer vaʹlljeem eeʹttǩõʹsttji âʹlǧǧe tieʹtted, što sij räʹjje 
vuâđ tõn naʹddjõʹsse da fiʹttjõʹsse, mii säʹmmlain da järrsin lij Sääʹmtegga.  

 
Eettlaž vuäppõõzzi miârktõs 

Eettlaž vuäppõõzzi täävtõsân lij tuõrvvâd Sääʹmteeʹǧǧ toiʹmmjummuž eettlažvuõtt. Eettlaž 
vuäppõõzz poʹhtte vuâđ naʹddjõʹsse, lââʹzzte äärv ouddmõõžž, siisklaž õhttnažvuõđ da kõskksaž 
õhttvuõđ. Vuäppõõzz poʹhtte tuõrv še tâʹl, ǥu toiʹmmjummuž ärvstõõlât. Vuäppõõzzi miârktõssân lij 
peäʹlstes vuäʹpsted, mäʹhtt vaʹlljeed eettlânji vuõigg toiʹmmjemnaaʹlid da mäʹhtt õõudbeäʹlnn cõggâd 
pannvueʹǩǩšõs jälstõõttmõõžž da heâmmõõzz da taarbšeen kässjõõttâd tõid. Miârktõsân lij raaveed 
tõn, što aaʹššid ǩiõttʼtõõlât Sääʹmteeʹǧǧest vueʹǩǩsânji, ärvvsânji da ääʹšš õõlǥteei tuõđâsvuõđin da 
čõnnõõttmõõžžin.  

Sääʹmteeʹǧǧ eeʹttǩõõʹsti, oskkumoummu da tuâjjla: 
1. Jääʹǩǩte täi linjjõõzzi äärvaid da noormid.  
2. Jääʹǩǩte laaʹjjid, asetõõzzid da meärrõõzzid di ciʹsttje Sääʹmteeʹǧǧ tuʹmmstõõǥǥid.  
3. Teâđste sääʹmkulttuur da jieʹllemnääʹl määŋghämmsažvuõđ. 
4. Toiʹmmje nuʹt, što Sääʹmtiiʹǧǧid uuʹdet äärv da što teâtt da fiʹttjõs sääʹmaaʹššid da 

sääʹmõhttsažkååʹdd årra lâssan. 
5. Ǩiččlâʹtte vieʹltted vueʹjjid, kook vueiʹtte šõddeed risttreeidaid Sääʹmteeʹǧǧ ouddõõzzi da 

persoonlaž õhttvuõđi kõõskâst.  
6. Jiâ priim jiõccses, piârrja leʹbe jeeʹres âʹlddoummuid õhttneei jeäʹrab tällõõzzlaž leʹbe jeeʹres 

ouddõõzzid, koid vueiʹtet ǩiõččâd vaaiktem leʹbe kook vueiʹtte vaaikted poliittlaž tååimaid 
da tuʹmmstõõǥǥid. 

7. Jiâ uuʹd privattnalla låppõõzzid, koid Sääʹmteʹǧǧ ij vueiʹt lääʹjjest meärtõllum tuâjeez seʹst 
tieuʹdded. 

8. Ciʹsttje oskkum teâđaid, koid liâ vuäǯǯam tiõttu Sääʹmteeʹǧǧ aaʹšši ǩiõttʼtõõllmõõžž 
õhttvuõđâst, da što jiâ ni kuäʹss ââʹn oskkum teâđaid persoonlaž ouddõõzzid kuâsttmõʹšše 
leʹbe järrsi čuõʒʒtem diõtt. 

9. Ainsmâʹtte, što puk teâđ, kook õhttne Sääʹmtiiʹǧǧi toiʹmmjummša liâ vuõigg da snäätnai.  
10. Čuäʹjte tääʹrǩesvuõđ da mååžnvuõđ tällõõzzlaž aaʹššin da Sääʹmteeʹǧǧ jällmõõžž årra.  
11. Jiâ piij Sääʹmteeʹǧǧ valdšma õõlǥtõõzzid, kook jiâ kuul sij tuâjeez da õõlǥtemvuõđid, ouʹdde 

äärv tuâjjlaid da sij ämmat-taiddu di ǩiõttʼtâʹlle vueiʹtlva tååđteʹmesvuõđâs äävmiõʹlle 
vuõiʹǧǧest valdšmin.  

12. Teâđste da väʹldde lokku jeeʹres eeʹttǩõʹsttji juurdjeäʹrdõõzzid da âʹnne ooudårra ǩiõčči 
kritiikk vueʹǩǩšõs kanaali pääiʹǩ vaʹstteemvuõđlaž naaʹlin.  

 
Suåvldemvuâla šiõttâlm da raʹvvjõs 
Lääʹdd vuâđđlääʹjjest (731/1999) tuõđât, što juâkksast lij vuõiggâdvuõtt luõvâsvuõʹtte, 
kuõskteʹmesvuõʹtte da tuõrvvʼvuõʹtte. Lääʹǩǩ da asetõs sääʹmteeʹǧǧest di Sääʹmteeʹǧǧ tuâjjriâššmõš 
õõlǥte da še vuäʹpste Sääʹmteeʹǧǧ da tåimmorgaani vuäzzlai toiʹmmjummuž.  
 
Õõutverddsažvuõttlääʹjjest (1325/2014) šiõtteed, što ni ǩeän ij vuäǯǯ suäʹrdded ââʹjj, alggpuättmõõžž, 
meerlažvuõđ, ǩiõl, åskldõõǥǥ, väimmjurddi, miõlljurddi, poliittlaž toiʹmmjummuž, 
ämmatõhttõstoiʹmmjummuž, piârkõskkvuõđi, tiõrvâsvuõttvueʹjj, lääʹmesvuõđ, seksuaalʼlaž 
kärŋŋummuž leʹbe jeeʹres persooʹne kuulli määin diõtt.  

Neezzni da åummai kõskksaž tääʹssäärvast uvddum lääʹjj (609/1986) mieʹldd vuõigg da pannvuõigg 
čårstummuš sooǥǥbeäʹl vuâđald lij ǩiõlddum. 

Tuâjjstaanvuõttlääʹjjest (738/2002) lij ǩiõlddum pannvueʹǩǩšõs âânnmõš da heâmmummuš tuâjast.  

Pannvueʹǩǩšõs âânnmõʹšše õhttneei lääʹǩǩšiõttummuš lij rajjum tuâjj- da veʹrǧǧkõskkvuõʹtte 
vuâđđõõvvi tuâj ǩiõččâmvueʹjjest. Laaʹjji vuâđđjurddjid vueiʹtet kuuitâǥ še ââʹnned vuäppõsân 
tåimmorgaani vuäzzlai toiʹmmjummša.  

Sääʹmteeʹǧǧ nolltoleranss 
Sääʹmteeʹǧǧest jeät primmu ni måkam vueʹjjest da jeällmõõžžâst heâmmummuž, pannvueʹǩǩšõs 
jälstõõttmõõžž leʹbe pannvueʹǩǩšõs särnnmõõžž. Sääʹmteeʹǧǧest lij tuâjjstaanvuõttläkka di 
õõutverddsažvuõttläkka da tääʹssärvvläkka vuâđđõõvvi õõlǥtemvuõtt kässjõõttâd pannvueʹǩǩšõs 
jälstõõttmõʹšše da heâmmummša.  

Pannvueʹǩǩšõs âânnmõš da heâmmummuš liâ ouddm.: 

• Takai pueʹrr maall, tuâjjõõlǥtemvuõđi leʹbe lääʹjj vuâsttsaž jälstõõttmõõžž nobba tuâjast. 
• Jieʹrǧǧes da juätkkjeei, nuuʹbb vuâlleei da neuʹrreei toiʹmmjummuš, kååʹtt puätt õlmmsa 

tuejjummšen leʹbe läʹǧǧstõõttmõššân nuuʹbb årra.  
• Seksuaalʼlaž leʹbe sooǥǥbeälla vuâđđõõvvi heâmmummuš. 
• Occnjõõššmõš, ååuǥaspiijjmõš, čårrummuš. 
• Persoonlaž oodd, luând leʹbe privattjieʹllma õhttneei aaʹšši laʹsttjummuš, vuâllummuš leʹbe 

miõltiõrvâsvuõđ kõõččmõõžž vuâlla piijjmõš. 
• Puäst teâđai liâvtummuš, õõlmâs sloiddõõttmõš. 
• Huumor vuäivva šõddi occnjõõššmõš leʹbe laʹšttjummuš. 
• Pannvueʹǩǩšõs vääʹldâânnmõš leʹbe pannvueʹǩǩšõs âânnmõš. 
• Ǩeeuʹsummuš, čårstummuš, reäŋggõõttmõš leʹbe põõltõõllmõš. 
• Neuʹrreei da kuuddteʹmmen tuejjeei jälstõõttmõš. 
• Sträššjeei jälstõõttmõš da/leʹbe fyyslaž viõkkväʹldd 

Näkam jälstõõttmõš vuäitt pueʹtted õlmmsa tuâjjpääiʹǩest, såbbrest, õõlmâs saǥstõõllmõõžžâst, lõõsti 
ǩeeʹrjtõõzzin leʹbe sosiaalʼlaž mediast. 

 
Seksuaalʼlaž heâmmummuš 
Seksuaalʼlaž heâmmummšin miârktet tääʹssärvvlääʹjj meäʹrteeʹlm mieʹldd saaʹnin sarnnum, sääʹntem 
leʹbe fyyslaž, luând mieʹldd seksuaalʼlaž ij- tuõivvum jälstõõttmõõžž, kååʹtt čuõʒʒat oummu jiõggsaž 
leʹbe fyyslaž kuõskteʹmesvuõđ da rääjj sträššjeei, vââʹjjmiõllsaž, pâiʹlǩiõčči, neuʹrreei leʹbe tåsǩǩai 
toobdâlm. 

Seksuaalʼlaž heâmmummuž vueiʹtte leeʹd ouddm.: 

• sooǥǥbeällsânji čäŋŋõõʹtti likstõõzz leʹbe ǩicstõõǥǥ,  
• ǩeäʹppesmiõllsaž saaǥǥ, kueiʹtmiõllsaž šutkkõõttmõõžž di vaard, teâvõõttmõõžž leʹbe 

privattjieʹllem kuõskki särnnmõõžž leʹbe kõõččmõõžž,  
• seksuaalmiõllsaž ǩeeʹrj, neʹttpååʹšt, teʹksttsaaǥǥ leʹbe teʹlfonsaaǥǥ,  
• ij-tuõivvum kuõsktõõllmõš, 
• sooǥǥbeällsaž kõskknažvuõđ kuõskki ehdtõõzz leʹbe õõlǥtõõzz. 

Tääʹssärvvlääʹǩǩ šiõttad Sääʹmtegga õõlǥtõõzz toiʹmmjed še õõudbeäʹlnn cõõggeeʹl sooǥǥbeälla 
vuâđđõõvvi da seksuaalʼlaž heâmmummuž cõggâm diõtt. 

Pannvueʹǩǩšõs jälstõõttmõõžžâst da heâmmummšest iʹlmmtummuš 
Jõs ooumaž ǩeäčč šõddmeš pannvueʹǩǩšõs âânnmõõžž leʹbe heâmmummuž vuâlla Sääʹmteeʹǧǧest, 
son õõlǥči väʹldded ääʹšš tâʹlskani õlmmsa pannvueʹǩǩšânji jälstõõttjin da raukkâd suu jõskkâd 
hueʹnes jälstõõttmõõžž. Jõs pannvueʹǩǩšõs jälstõõttmõš juätkkai, tõʹst âlgg iʹlmmted 
saaǥǥjååʹđteeikådda, vaaldâšmjååʹđteeja, eettlaž vuäppõõzzid tiuʹdde piijji tåimmorgaaʹne da 
taarbšeen tuâjjsuõjjlemtåimmkååʹdd eeʹttkõsttja.  

 
Pannvueʹǩǩšõs jälstõõttmõʹšše da heâmmummša kässjõõttmõš 
Pannvueʹǩǩšõs âânnmõõžž vuõʹjjid kässjõõđât vuõiʹǧǧest, samai jåʹttlânji da viõkkšânji. Ääʹšš 
čiõlǥummuš da ǩiõttʼtõõllmõš lij puki vueʹssbeäʹli beäʹlnn aainâs peittsaž. Ääʹšš čiõlǥummuš lij 
tuâjjuʹvddji eeʹttkõʹsttji vaʹstteemvuõđâst. Sääʹmteeʹǧǧest tuâjjuʹvddi eeʹttkõʹstti liâ tiuddsååbbar, 
halltõs di tõk jeeʹres oummu da õhttsažtuâjjkueiʹm, kook tuâjjriâššmõõžžâst liâ šiõttuum tuâjjuʹvddi 
eeʹttǩõõʹsti sâjja. 

Sääʹmtegga altteet pååđ tåimmorgaan, kååʹtt raʹvvai da vuäpp Sääʹmteeʹǧǧ eettlai vuäppõõzzi tiuʹdde 
piijjmõõžž. Tåimmorgaan nårrai Sääʹmteeʹǧǧ såbbar vaʹlljeem eeʹttkõʹsttjest, halltõõzz eeʹttkõʹsttjest, 
oskkumoummui eeʹttkõʹsttjest da tuâjjsuõjjlemtåimmkååʹdd eeʹttkõʹsttjin. Tåimmorgaan čiõlǥad, 
ärvstââll da seuʹrrai pannvueʹǩǩšõs hueʹneld âânnmõõžž kuõskki aaʹššid še tâʹl, ǥu vueʹssbieʹllen lij 
ouddooumaž. Tåimmorgaan ärvvtââll ääʹšš beäʹlteʹmmen da tuõttaaʹššid vuâđđõõveeʹl kuuleen 
kuhttuid vueʹssbeäʹlid. Ǥu liâ čiõlǥtum vueʹssbeäʹli vuäinnmõõžž, tåimmorgaan reäšš õhttsaž 
ǩiõttʼtõõllmõõžž, koʹst suåvât taarbšum konkreettlaž tååimaid vueʹjj teevvmõššân. Seämma ääiʹj 
suåvât še, mäʹhtt vueʹjj seuʹrrjet. Tåimmorgaan veekk taarbšeen ääʹšš halltõõzz da teeʹǧǧ såbbar 
ǩiõttʼtõõllâmnalla. Tåimmorgaan raportâstt tååimain halltõʹsse da Sääʹmteeʹǧǧ såbbra. 
Tuâjjuʹvddi eeʹttkõʹsttji da tuâjjsuõjjlemtåimmkååʹdd âlgg ââʹnned huõl tõʹst, što õõutâst suåppum 
tååimaid jääʹǩǩtet jiâ-ǥa pannvueʹǩǩšõs hueʹneld âânnmõõžž teänab šõõdd.  

